
ᑐᓂᔭᐅᔪᑦ 
ᓄᓇᕗᑦᒥ ᐆᒪᔪᓕᕆᔨᕐᔪᐊᒃᑯᑦ ᑲᑎᒪᔨᖏᓐᓄᑦ 
ᑐᓴᕆᐊᕈᑎᓄᑦ: X



ᑐᑭᑖᕈᑎᒧᑦ:  

ᐱᑦᔪᑎᖓ: ᑎᑎᕋᖅᑕᐅᔪᒪᓂᖏᑦ ᓇᓄᐃᑦ ᐃᓚᒋᔭᐅᓕᕐᓗᑎᒃ ᓂᕐᔪᑏᑦ ᐃᓱᒫᓗᓇᖅᑐᒦᓕᖅᑐᓄᑦ ᐅᑯᑎᒍᓇ ᓂᕐᔪᑏᑦ ᐅᓗᕆᐊᓇᖅᑐᒦᓕᖅᑐᓄᑦ ᐱᖁᔭᖅ. 
ᓄᓇᕗᑦ ᒐᕙᒪᒃᑯᑦ ᖃᓄᐃᓕᖓᓂᕆᔭᖓ 
ᓄᓇᕗᑦ ᒐᕙᒪᒃᑯᑦ ᐃᑲᔪᖅᑐᐃᓯᒪᒻᒪᑕ ᖃᐅᔨᓴᖅᑕᐅᓂᖏᓐᓄᑦ ᓇᓄᐃᑦ ᐃᓱᒫᓘᑕᐅᓕᕐᓂᖏᓐᓄᑦ ᑖᒃᑯᑎᒎᓇ ᐱᕈᖅᑐᐃᑦ ᐆᒪᔪᐃᓪᓗ ᐊᑦᑕᓇᖅᓯᓕᖅᑐᓄᑦ ᑎᑎᕋᖅᑕᐅᓯᒪᔪᑦ ᐱᖁᔭᖅ (SARA) ᑕᐃᒪᓐᖓᓂᒃ ᓴᖅᑭᑕᐅᓚᐅᕐᒪᑕ ᑖᒃᑯᓇᓐᖓᑦ COSEWIC-ᑯᓐᓂᑦ ᐃᐳᕈ 2008.  COSEWIC-ᑯᑦ ᐊᑐᐊᖅᓯᔾᔪᑎᖏᑦ ᖃᐅᔨᓴᕐᓂᕐᒧᑦ ᓂᕐᔪᑎᓂᒃ ᐃᓱᒫᓘᑕᐅᓕᖅᑐᓂᒃ ᐃᒪᐃᓕᖓᕗᖅ  

“ᓂᕐᔪᑏᑦ ᐊᑦᑕᖅᑯᓲᔾᔭᐅᓕᖅᑐᑦ ᐅᕝᕙᓘᓐᓃᑦ ᓄᖑᓗᐊᕋᓱᒋᔭᐅᓕᖅᑐᑦ ᐱᑦᔪᑎᖃᑦᑐᑎᒃ ᐊᒥᓱᓂᒃ ᐆᒪᔪᑦ ᐊᑦᔨᐅᖏᓐᓂᖏᓐᓄᑦ ᐊᒻᒪᓗ ᓇᓗᓇᐃᖅᑕᐅᓯᒪᔪᓄᑦ ᐅᓗᕆᐊᓇᕈᑎᓄᑦ.” 

ᓇᓗᓇᐃᖅᑕᐅᓇᓱᐊᖅᑎᓪᓗᒍ ᓇᓄᐃᑦ ᑖᒃᓱᒥᖓ ᓇᓗᓇᐃᒃᑯᑕᕐᒧᑦ ᐃᓚᒋᔭᐅᓕᕐᓂᖏᓐᓂᒃ ᐃᓱᒫᓘᑎᒋᔭᐅᔪᓄᑦ ᑕᕝᕘᓇ COSEWIC ᐋᖅᑭᒃᓯᒪᔭᖏᑎᒍᑦ ᐱᑕᖃᑉᐳᖅ ᓇᓗᓇᐃᖅᓯᔾᔪᑎᒥᒃ ᐱᑦᔪᑎᖏᓐᓂᒃ ᖃᓄᐃᒻᒪᑦ ᓇᓗᓇᐃᖅᑕᐅᓯᒪᔭᕆᐊᖃᒻᒪᖔᑦ (ᑕᑯᓗᒍ CWS ᑎᑎᕋᖅᓯᒪᔭᖓ ᑕᕝᕗᖓ ᑐᓵᑎᑦᑎᓂᕐᒧᑦ). ᑖᒃᑯᐊ ᐱᑦᔪᑎᖏᑦ ᓇᓗᓇᐃᖅᓯᓂᕐᒧᑦ ᑕᒪᕐᒥᐸᓗᒃ ᐊᑦᔨᒋᕙᐃᑦ ᓄᓇᕗᑦ ᒐᕙᒪᒃᑯᖏᑕ ᐋᖅᑭᒃᓯᒪᓂᕆᔭᖓᓂᒃ, ᐅᑯᑎᒎᓇ ᐱᓗᐊᖅᑐᒥᒃ: 
· ᓇᓄᐃᑦ ᑕᐃᒪᓐᖓᓕᒫᖅ ᓂᕐᔪᑕᐅᓪᓗᑎᒃ ᐊᖑᓇᓱᒃᑕᐅᓗᐊᖏᓐᓇᐅᔭᖃᑦᑕᖅᓯᒪᕗᑦ. 
· ᓇᓄᐃᑦ ᐅᓄᕐᓂᖏᑎᒍᑦ ᐊᕕᑦᑐᖅᓯᒪᓂᖏᑎᒍᑦ ᓇᓗᓇᕈᓐᓃᖅᓯᒪᒻᒪᑦ ᒥᒃᖠᕙᓪᓕᐊᓯᒪᔪᑦ ᑎᒥᖏᑎᒍᑦ ᐋᖅᑭᒃᓯᒪᓂᖏᑦ ᐊᒻᒪᓗ ᐊᓯᔾᔨᖅᐸᓪᓕᐊᓯᒪᓪᓗᑎᒃ ᑎᓯᒥᓐᓃᓐᓂᕆᖃᑦᑕᖅᑕᖏᑦ ᐱᑦᔪᑎᖃᑦᑐᑎᒃ ᓯᑰᑉ ᐱᑕᖃᑦᑎᐊᖃᑦᑕᕈᓐᓃᐸᓪᓕᐊᓂᖓᓂᒃ ᐱᑦᔪᑎᒋᓪᓗᒍ ᓯᓚᐅᑉ ᐊᓯᔾᔨᐸᓪᓕᐊᓂᖓ. 
· ᓇᓄᐃᑦ ᓈᒻᒪᑦᑐᒥᒃ ᓯᑯᖃᑦᑐᒃᑰᖃᑦᑕᕆᐊᖃᑉᐳᑦ. ᓯᑯᖃᕈᓐᓃᐸᓪᓕᐊᑐᐃᓐᓇᑎᓪᓗᒍ ᐱᑦᔪᑎᖃᑦᑐᓂ ᓯᓚᐅᑉ ᐊᓯᔾᔨᐸᓪᓕᐊᓂᖓᓂᒃ ᐃᓱᒪᓇᖅᐳᖅ ᓇᓄᐃᑦ ᓇᕈᔪᓐᓇᕐᓂᖓᑦ ᓯᕗᓂᒃᓴᑎᓐᓂ ᒥᒃᖠᕚᓪᓕᖅᓯᒪᒐᔭᖅᐳᖅ. 
· ᖁᑦᑎᑐᒻᒥᐅᑦ ᐃᓚᖓ ᒫᓐᓇᐅᔪᖅ ᓇᓄᑭᖃᑦᑕᖅᑑᒐᓗᐊᖅ ᓯᕗᓂᒃᓴᑎᓐᓂ ᓇᓄᖃᓐᓂᖅᓴᐅᖃᑦᑕᑐᐃᓐᓇᕆᐊᖃᑉᐳᖅ ᓯᑯᖃᖃᑦᑕᕐᓂᖓ ᐱᑦᔪᑎᒋᓪᓗᒍ. 
· ᐱᖅᑯᓯᑐᖃᖅ ᐊᑐᕐᓗᒍ, ᐅᓄᕐᓂᕆᖃᑦᑕᖅᑕᖏᑦ ᐊᓯᔾᔨᖃᑦᑕᕐᓂᖓ ᑕᐅᑐᓪᓗᒍ, ᓇᓗᓇᕐᓂᖓ ᖃᓄᖅ ᐊᒃᑐᐃᓂᖃᒻᒪᖔᑦ ᓯᓚᐅᑉ ᐊᓯᔾᔨᐸᓪᓕᐊᓂᖓ, ᐊᒻᒪᓗ ᑲᔪᓯᕙᓪᓕᐊᔪᒥᒃ ᐊᐅᓚᑦᑎᑎᐊᕐᕋᓱᐊᕐᓂᖅ, ᑲᒪᒋᔭᖃᑦᑎᐊᕐᓂᕐᓗ ᑖᒃᑯᓂᖓ ᓂᕐᔪᑎᐅᔪᓂᒃ ᐱᑕᖃᕆᐊᖃᕈᑎᒋᕚ ᖃᐅᔨᓴᕈᑎᓂᒃ,  ᐊᖏᓪᓕᕙᓪᓕᐊᓗᒋᓪᓗ ᖃᐅᔨᓴᕈᑏᑦ ᖃᐅᔨᓇᓱᐊᕐᓂᕐᒧᑦ ᓯᓚᐅᑉ ᐊᓯᔾᔨᐸᓪᓕᐊᓂᖓᓄᑦ ᑐᕌᖓᔪᑦ, ᐊᒻᒪᓗ ᑐᑭᖃᑦᑎᐊᕐᓗᑎᒃ ᐱᑦᔪᑎᖃᑦᑎᐊᕐᓗᑎᓪᓗ ᐃᓱᒪᑖᕈᑕᐅᖃᑦᑕᕐᓗᑎᒃ ᐊᐅᓚᑦᑎᔨᐅᓂᕐᒧᑦ ᑕᒪᓐᓇ ᓯᕗᓂᒃᓴᖃᑦᑐᐊᖁᓪᓗᒍ. 
ᐅᓪᓗᒥᐅᔪᖅ ᐊᐅᓚᑦᑎᓂᖅ 
ᓄᓇᕗᑦᒥ ᐋᖅᑭᒃᑎᐊᖅᓯᒪᓪᓚᕆᑦᑐᒥᒃ ᐋᖅᑭᒃᓯᒪᓂᖃᑉᐳᑦ ᓇᓄᐃᑦ ᑐᖁᑕᐅᕙᓪᓕᐊᔪᑦ ᖃᐅᔨᒪᔭᐅᓇᓱᐊᕐᓂᖏᓐᓄᑦ ᐊᒻᒪᓗ ᐊᓯᖏᓐᓄᑦ ᖃᐅᔨᒪᔭᐅᔭᕆᐊᓖᑦ ᐃᓱᒪᔅᓴᖅᓯᐅᖅᑐᖃᕋᓱᐊᖅᑎᓪᓗᒍ. ᑲᑎᓐᖓᓪᓗᑎᒃ ᖃᐅᔨᒪᓇᓱᐊᕐᓂᕐᒧᑦ ᐅᓄᕐᓂᕆᔭᖏᓐᓂᒃ ᐊᑐᖅᑕᐅᕙᑦᑐᑦ ᐅᓄᕐᓂᕆᖏᑦ ᖃᑦᓯᐅᒐᔭᓐᖑᐊᓕᕐᒪᖔᑕ ᐊᒻᒪᓗ ᖃᓄᐃᓕᕙᓪᓕᐊᖅᑰᔨᒻᒪᖔᑕ ᐃᓱᒪᒋᕙᕗᑦ ᓄᓇᕗᑦᒥ ᓇᓐᓄᒃᑕᐅᕙᑦᑐᑦ ᓂᕿᒃᓴᒧᑦ ᑲᔪᓯᑦᑎᐊᕐᕈᓐᓇᕋᓱᒋᓪᓗᑎᒍ. ᐊᐅᓚᑦᑎᓂᕐᒧᑦ ᑐᑭᑖᕈᑕᐅᕙᑦᑐᑦ, ᐃᓛᓐᓂᒃᑯᑦ ᐊᑲᒋᔭᐅᖏᒃᑲᓗᐊᖅᑎᓪᓗᒋᑦ, ᒪᓕᖃᑦᑕᖅᐳᑦ ᓄᓇᕗᑦᒥ ᓄᓇᑖᕈᑎᓄᑦ ᐊᖏᖃᑎᒌᒍᑎᒥᓂᕐᒥᒃ ᑕᒪᒃᑯᐊ ᐱᑕᖃᕆᐊᖃᑦᑎᑦᑎᑎᓪᓗᒋᑦ ᑐᓴᐅᒪᔭᐅᔭᕆᐊᓖᑦ ᑕᒪᕐᒥᒃ ᐊᑐᖅᑕᐅᔭᕆᐊᖃᓐᓂᖏᓐᓂᒃ ᐊᒻᒪᓗ ᑭᒃᑯᑐᐃᓐᓇᐃᑦ ᑕᒪᑐᒧᖓ ᐊᒃᑐᖅᑕᐅᖃᓯᐅᔾᔭᐅᔪᑦ ᐅᖃᕝᕕᖃᕈᓐᓇᖁᓪᓗᒋᑦ ᐊᒻᒪᓗ ᐱᕕᖃᓪᓗᑎᒃ ᐃᓚᐅᔪᓐᓇᓂᕐᒥᒃ ᑕᒪᑐᒧᖓ. ᐊᐅᓚᑦᑎᔨᖃᑎᒌᓐᓂᑦᑕ ᐋᖅᑭᒃᓯᒪᓂᖓ ᓇᓗᓇᐃᖅᓯᒪᕗᖅ ᐊᑲᐅᔪᓐᓇᕐᓂᖓᓂᒃ ᐊᓯᔾᔨᐸᓪᓕᐊᔪᖃᑦᑎᓪᓗᒍ ᑕᑯᒃᓴᐅᓕᖃᑦᑕᑎᓪᓗᒋᑦ ᐊᓯᔾᔨᐸᓪᓕᐊᓂᖏᑦ ᐅᓄᕐᓂᕆᔭᖏᑕ. ᑕᒪᓐᓇ ᑲᔪᓯᔪᓐᓇᖃᑦᑕᖅᓯᒪᕗᖅ ᐃᓚᐅᑎᑕᐅᖏᓐᓇᕐᓂᖏᓐᓄᑦ ᐊᒻᒪᓗ ᐃᑲᔪᖅᑐᖅᑕᐅᓂᖏᓐᓄᑦ ᓄᓇᓕᓐᓂ, ᑭᒃᑯᑐᐃᓐᓇᕐᓂᒃ ᐊᒻᒪᓗ ᐊᖑᓇᓱᒃᑎᓂᒃ. 
ᑲᓇᑕᓕᒫᒥ ᐊᑕᐅᓯᐅᔪᒥᒃ ᐊᐅᓚᑦᑎᓂᕐᒥᒃ ᐋᖅᑭᒃᓯᓇᓱᐊᖅᑐᖃᕆᕗᖅ ᑕᕝᕘᓇ ᓯᕗᓪᓕᖅᐹᒥᒃ ᑎᑎᕋᖅᓯᒪᔪᑎᒍᑦ ᑲᓇᑕᒥ ᓇᓄᕐᓄᑦ ᐸᖅᑭᔭᖅᑕᐅᓂᖏᓐᓄᑦ ᐊᑐᖅᑕᐅᓇᓱᐊᖅᑐᖅ. ᑎᑎᕋᖅᑕᐅᓯᒪᑉᐸᑦ ᑖᒃᑯᑎᒎᓇ SARA ᑕᒪᓐᓇ ᐊᒃᑐᐃᓂᖃᔾᔮᖏᒻᒪᑦ ᒫᓐᓇ ᐊᐅᓚᑦᑎᓂᕆᔭᑦᑎᓐᓂᒃ, ᓲᕐᓗ ᓇᓄᐃᑦ ᑐᑭᓯᐅᒪᖃᑎᒌᓐᓂᕐᒧᑦ ᐋᖅᑭᒃᑕᐅᔪᖅ. ᐸᕐᓇᒃᑕᐅᔪᑦ ᓄᓇᕗᑦᒥᒃ ᐃᓕᓴᕆᔭᐅᔪᓐᓇᑐᐃᓐᓇᕆᐊᖃᑉᐳᑦ ᑖᒃᓱᒪ SARA ᐊᑐᖅᑕᐅᖁᔭᖏᑕ ᐃᓗᐊᒍᑦ ᑲᓇᑕᓕᒫᒥ ᐊᐅᓚᑦᑎᓂᕐᒧᑦ ᐊᑐᖅᑕᐅᔪᒪᓂᐊᖅᑐᖅ ᓴᖅᑭᑕᐅᓂᐊᕐᓗᓂᓗ ᐅᖃᖃᑎᖃᓐᓂᒃᑯᑦ ᑖᒃᑯᓂᖓ ᓄᓇᕗᑦ ᒐᕙᒪᑦ ᐊᒻᒪᓗ ᐸᖅᑭᒃᓯᔨᐅᖃᑎᒌᑎᒍᑦ ᐃᓚᒋᔭᐅᔪᑎᒍᑦ ᐊᒻᒪᓗ ᓄᓇᓕᓐᓂᒃ ᐊᓯᖏᓐᓂᒃ. 
ᓄᓇᕗᑦ ᒐᕙᒪᒃᑯᑦ ᐱᓕᕆᕕᖓᑦ ᐊᕙᑎᓕᕆᓂᕐᒧᑦ ᒫᓐᓇᐅᔪᖅ ᐃᓚᒋᔭᐅᒻᒪᕆᑉᐳᖅ ᖃᐅᔨᓴᕐᓂᒃᑯᑦ ᐊᒻᒪᓗ ᖃᐅᔨᓴᖅᑕᐅᓂᒃᓴᓂᒃ ᐋᖅᑭᒃᓱᐃᖃᑕᐅᓂᒃᑯᑦ ᐱᓕᕆᔾᔪᑕᐅᓂᐊᖅᑐᓂᒃ ᓇᓄᐃᑦ ᓇᓃᖃᑦᑕᕐᒪᖔᑕ, ᐊᖏᓂᖏᑦ ᐊᒻᒪᓗ ᕿᑐᓐᖏᐅᕐᓂᖏᑦ. ᑕᒪᓐᓇ ᖃᐅᔨᔭᐅᔪᒪᔪᖅ ᐱᒻᒪᕆᐅᕗᖅ, ᐃᓚᒋᓕᐅᔾᔨᓗᓂ ᐃᓄᐃᑦ ᖃᐅᔨᒪᔭᑐᖃᖏᓐᓂᒃ, ᑕᒪᓐᓇ ᑲᔪᓯᔪᓐᓇᑎᑦᑎᓂᐊᕐᒪᑦ ᓂᕿᒃᓴᒧᑦ ᓇᓐᓄᒐᓱᐊᕐᓂᕐᒥᒃ, ᐊᒻᒪᓗ ᖃᐅᔨᒪᓇᓱᐊᕐᓂᕐᒥᒃ ᓇᓄᐃᑦ ᖃᓄᐃᓕᖓᓕᕐᒪᖔᑕ ᓄᓇᕗᑦᒥ.
ᐊᐅᓚᑦᑎᓂᕐᒧᑦ ᐃᓱᒫᓘᑏᑦ 
ᐃᓱᒫᓗᓇᖅᑐᖅᑕᖃᐅᑉᐳᖅ ᓇᓄᐃᑦ ᐸᖅᑭᔭᖅᑕᐅᓇᓱᐊᖅᑎᓪᓗᒋᑦ. ᑕᐃᒪᓐᖓᓕᒫᐸᓗᒃ, ᐱᓕᕆᐊᒃᓴᐅᓕᖃᑦᑕᖅᑐᑦ ᐃᓱᒫᓗᓇᖅᑐᑦ ᓴᖅᑭᖃᑦᑕᖅᐳᑦ ᓇᓄᓕᕆᓂᑐᐃᓐᓇᐅᑉ ᐃᓂᒋᔭᖏᑕᓗ ᐅᖓᑖᓄᑦ ᐊᒻᒪᓗ ᐱᓕᕆᖃᑎᒌᓐᓂᕐᒥᒃ ᐱᑕᖃᕆᐊᖃᓕᖅᐸᑦᑐᓂ ᑲᓇᑕᓕᒫᒥ ᐊᒻᒪᓗ ᓄᓇᕐᔪᐊᕐᒥᓗ ᐅᖓᑖᓄᑦ ᓄᓇᕗᑦᒥ ᓄᓇᑖᕈᑎᐅᑉ ᐃᓗᐊᑕ. ᓯᓚᐅᑉ ᐊᓯᔾᔨᐸᓪᓕᐊᓂᖓ, ᓱᕈᓐᓇᖅᑐᑦ, ᐅᒥᐊᕐᔪᐊᑦ ᐃᖏᕐᕋᓂᖏᑦ ᐊᒻᒪᓗ ᐱᓕᕆᓇᓱᐊᖅᑐᑦ ᐊᓯᖏᑦ ᐊᒃᑐᐃᓂᖃᕈᓐᓇᖅᐳᑦ ᓄᓇᕐᔪᐊᓕᒫᒥᒃ ᑭᓯᐊᓂᓕ ᐃᑉᐱᒋᔭᐅᔪᓐᓇᖅᐳᑦ ᓇᓂᑐᐃᓐᓇᖅ. ᑲᑎᖅᓱᐃᓇᓱᐊᕐᓂᖅ ᑕᒻᒪᑕᖅᓯᒪᖏᑦᑐᓂᒃ ᑐᓴᐅᑎᓂᒃ ᓇᓗᓇᐃᖅᓯᓇᓲᑕᐅᓂᐊᖅᑐᓂᒃ ᖃᓄᐃᑦᑑᓕᕐᒪᖔᑕ, ᖃᓄᐃᓕᕙᓪᓕᐊᒪᖔᑕ, ᓇᓗᓇᐃᖅᓯᓗᓂᓗ ᐅᐸᒃᓯᒪᔭᐅᒐᔪᓗᐊᖅᑐᑦ ᐊᒻᒪᓗ ᖃᐅᔨᓴᕐᓂᒃᑯᑦ ᐱᓕᕆᐊᖃᕋᓱᐊᕐᓗᓂ. ᐱᔪᓐᓇᕈᑎᑦ, ᑕᒪᒃᑮᓐᓄᑦ ᑮᓇᐅᔭᖃᕐᓂᕐᒧᑦ ᐊᒻᒪᓗ ᐱᓕᕆᔨᐅᔪᓐᓇᓂᐊᖅᑐᓂᒃ, ᐊᒻᒪᓗ ᑲᔪᓰᓐᓇᖏᑦᑐᒃᑯᑦ ᐃᑲᔪᖅᑐᖅᑕᐅᖃᑦᑕᕐᓂᖓ ᖃᐅᔨᓴᕐᓂᐅᑉ ᑕᒪᒃᑯᐊ ᐃᓗᐊᖏᓕᐅᕈᑕᐅᓂᖅᐹᖑᓂᐊᖅᑯᑦ ᐊᐅᓚᑦᑎᔨᐅᒐᓱᐊᖅᑐᓄᑦ.
ᓄᓇᓕᓐᓂ ᖃᐅᔨᒪᔭᐅᔪᑦ ᓇᓗᓇᐃᖅᓯᕗᑦ ᐃᓄᐃᓪᓗ ᓇᓄᐃᓪᓗ ᑕᑰᑎᖃᑦᑕᐸᓪᓕᐊᑐᐃᓐᓇᕐᓂᖏᓐᓂᒃ; ᓇᓗᓇᓐᖏᓚᕐᓗ ᐃᓄᐃᓪᓗ ᓇᓄᐃᓪᓗ ᐊᐴᑎᖃᑦᑕᕐᓂᖓ ᐊᖏᓪᓕᕙᓪᓕᐊᑐᐃᓐᓇᓂᐊᖅᑐᑦ ᓯᕗᓂᒃᑎᓐᓂ ᐱᑦᔪᑎᒋᓪᓗᒍ ᐅᓄᖅᓯᕙᓪᓕᐊᓂᖏᓐᓄᑦ ᐳᓚᕋᓐᓂᖅ, ᐅᔭᕋᑦᑕᕆᐊᑦ, ᐊᒻᒪᓗ ᐅᒥᐊᕐᔪᐊᒃᑯᑦ ᐃᖏᕐᕋᖃᑦᑕᕐᓂᖅ ᐊᒻᒪᓗ ᓯᑰᑉ ᐊᐅᑉᐸᓪᓕᐊᑐᐃᓐᓇᕐᓂᖓ ᐱᑦᔪᑎᒋᓪᓗᒍ. ᐃᓄᐃᑦ-ᓇᓄᐃᑦ ᐃᒻᒥᓐᓄᑦ ᐊᑲᐅᖏᓕᐅᕈᑎᖓ ᓴᖅᑭᑦᑎᕙᑉᐳᖅ ᐅᓗᕆᐊᓇᖅᑐᒥᒃ ᐃᓄᓐᓄᑦ, ᐱᖁᑎᓄᑦ ᐊᓯᐅᔨᓂᕐᒥᒃ ᐊᒻᒪᓗ ᓇᓄᐃᑦ ᑐᖁᑕᐅᔭᕆᐊᖃᖃᑦᑕᕐᓂᖏᓐᓂᒃ. 
ᓇᓄᐃᑦ ᐃᓂᒋᒐᔪᓐᓂᖅᐹᕆᕚ ᓯᑯ, ᐱᑦᔪᑎᒋᓪᓗᒍ ᑕᒫᓂ ᓇᓄᐃᑦ ᓂᕿᒃᓴᖅᓯᐅᕈᓐᓇᕐᒪᑕ, ᐱᓱᒍᓐᓇᕐᒪᑕ, ᓄᓕᐊᖃᑦᑕᕐᒪᑕ ᐊᒻᒪᓗ ᐊᓪᓛᓪᓘᓐᓃᑦ ᑎᓯᖃᕈᓐᓇᕐᒪᑕ. ᓇᓄᐃᑦ ᐅᐸᒃᓯᒪᒐᔪᒃᑕᖏᓐᓂᒃ, ᐃᓂᒋᕙᑦᑕᖓᑦ ᐱᓗᐊᓐᖑᐊᕆᕗᖅ ᑎᓯᖃᕈᓐᓇᕆᐊᖃᓐᓂᕐᒧᑦ. ᐃᓚᖏᑦ ᐃᓂᒋᔭᐅᕙᑦᑐᑦ ᐊᑦᔨᒌᖏᑦᑐᒥᒃ ᐸᖅᑭᔭᑦᑕᐅᓂᖃᑦᑎᓪᓗᒋᑦ ᓲᕐᓗ ᑲᓇᑕᓕᒫᒥ, ᐊᕕᑦᑐᖅᓯᒪᔪᑎᒍᑦ ᒥᕐᖑᐃᓯᖅᕕᐅᓪᓗᑎᒃ, ᑕᒪᕐᒥᐸᓗᒃ ᓇᓄᐃᑦ ᐃᓂᒋᕙᑦᑕᖓᑦ ᒫᓐᓇᒃᑯᑦ ᐸᖅᑭᔭᑦᑕᐅᓂᖃᖏᑎᐊᖅᐳᖅ ᐃᓄᓐᓂᒃ. ᐊᑕᐅᑦᑎᒃᑯᑦ ᐸᖅᑭᔭᐃᓇᓱᐊᕐᓂᖅ ᑕᒪᒃᑮᓐᓂᒃ ᓯᑯᒥ ᐊᒻᒪᓗ ᓄᓇᒥ ᐊᑐᖅᑕᐅᕙᑦᑐᒥᒃ, (ᓲᕐᓗ ᐃᓂᒋᔭᐅᔪᑦ ᐸᖅᑭᔭᐅᓂᖏᑦ ᐊᒻᒪᓗ ᐊᑐᖅᐸᑦᑐᓄᑦ ᖃᐅᔨᒪᔾᔪᑎᑦ, ᐊᑲᐅᓈᖅᐸᑕ), ᐱᒻᒪᕆᐅᕗᑦ ᓇᓄᕐᓂᒃ ᐸᖅᑭᔭᐃᓂᕐᒧᑦ.   

ᐊᒃᑐᐃᓂᖓ/ᐊᑲᐅᓂᖓ ᑎᑎᖅᑕᐅᓯᒪᓂᖏᓐᓄᑦ 
ᑭᓱᑐᐃᓐᓇᕐᒥᒃ ᐊᒃᑐᖅᑕᐅᓂᖃᑦᑐᖃᔾᔮᖏᓚᖅ ᑎᑎᖅᑕᐅᓯᒪᒐᓗᐊᖅᐸᑦ ᐃᓱᒫᓗᓇᖅᑑᓂᕋᖅᑕᐅᓂᖏᑎᒍᑦ; ᐊᐅᓚᑦᑎᓂᕆᔭᕗᑦ ᑲᔪᓯᒐᔭᖅᐳᖅ ᐊᓯᔾᔨᖏᑦᑎᐊᕐᓗᓂ ᐋᖅᑭᒋᐊᖅᑐᖃᖏᓪᓗᓂᓗ. ᓂᕿᒃᓴᖅᓯᐅᓂᕐᒧᑦ ᒪᓕᒃᑕᐅᔭᕆᐊᓖᑦ ᐋᖅᑭᒃᓯᒪᑲᐅᑎᒋᖏᓚᑦ ᐊᒻᒪᓗ ᑕᒪᕐᒥᒃ ᐊᖅᑯᓵᕆᐊᖃᕋᔭᖅᑐᑎᒃ ᐊᑐᖅᐸᑦᑕᖏᑕ ᓄᓇᕗᑦᒥ ᐆᒪᔪᓕᕆᔨᕐᔪᐊᒃᑯᑦ ᑲᑎᒪᔨᖏᑕ ᑐᑭᑖᕋᓱᐊᖅᑐᑎᒃ. 
ᑎᑎᕋᖅᑕᐅᓯᒪᓂᖓ ᐊᖏᖅᑕᐅᑉᐸᑦ ᐱᑕᖃᕆᐊᖃᕋᔭᖅᐳᖅ ᓴᖅᑭᑦᑎᓂᕐᒥᒃ ᑲᓇᑕᒥ ᐊᐅᓚᑦᑎᓂᕐᒧᑦ ᒪᓕᒃᑕᐅᓂᐊᖅᑐᓂᒃ, ᐊᒻᒪᓗ ᓄᓇᕗᑦᒥ ᐃᓚᒋᔭᐅᔪᑦ ᑕᒪᑐᒧᖓ ᓂᕆᐅᒍᓐᓇᖅᐳᑦ ᐃᓚᒋᔭᐅᒻᒪᕆᓐᓂᐊᕐᓂᕐᒥᓐᓂᒃ. ᑲᓇᑕᓕᒫᒥ ᐊᐅᓚᑦᑎᓂᕐᒧᑦ ᐸᕐᓇᐅᑎᖓ ᐊᑲᐅᓂᖃᓐᓂᐊᖅᐳᖅ ᐊᐅᓚᑕᐅᑦᑎᐊᖁᓪᓗᒋᑦ ᓇᓄᐃᑦ ᐊᒻᒪᓗ ᐊᑯᓂᐅᔪᒧᑦ ᐸᖅᑭᔭᐅᑦᑎᐊᖁᓪᓗᒋᑦ ᓇᓄᐃᑦ. 
ᐊᑲᐅᔾᔪᑎᒋᒃᑲᓐᓂᑐᐃᓐᓇᕆᐊᖃᕆᕚ ᑎᑎᕋᖅᑕᐅᓯᒪᓕᖅᐸᑕ ᐱᑕᖃᓕᕈᓐᓇᕐᓂᖓᓂᒃ ᐅᓄᕐᓂᖅᓴᓂᒃ ᑮᓇᐅᔭᓂᒃ ᖃᐅᔨᓴᕈᑎᔅᓴᐅᔪᓂᒃ ᐊᒻᒪᓗ ᓄᑖᖑᔪᓂᒃ ᐱᓕᕆᖃᑎᒌᒍᓐᓇᓂᕐᒥᒃ ᐊᑑᑎᖃᑦᑎᐊᕈᓐᓇᕋᔭᖅᑐᒥᒃ ᐊᐅᓚᑕᐅᓂᖏᓐᓄᑦ ᓇᓄᐃᑦ. 

